
Voor eventuele vragen, opmerkingen en verbeteringen (anthonius@alice.nl).  

mailto:anthonius@alice.nl


Als u gegevens uit deze bewerking gebruikt voor genealogische of historische doeleinden, dient een 

verwijzing naar deze bewerking vermeld te worden. Bij gebruikmaking van gegevens uit deze 

bewerking ten behoeve van publicaties, in welke vorm dan ook, moet een adequate bronvermelding 

naar deze bewerking worden vermeld. 

 

Ic Mees Herpersz. kenne ende lije dat ic ghehuiert hebbe tegen den commenduer van Sinte Jans 

cloester tot haerlem of zijnen rentmeester vier morgen lants in Naeldwijckerbroeck ende heeft 

belegen an die zuijzijde Claes Pijnsz. ende Mees Henrijch ende Floris Claesz. ende Dirc Claesz., an 

die noertzijde dat oude gasthuijs tot Delft, ant oestende Sinte Angnieten tot Delft, ant westende 

Geerte Gijs Goutsz. smits. Ende noch vijf morgen an die Vlietwech ende heeft belegen an die 

noertzijde een cappelri, an die zuijtzijde Jan Doesz., ant westende die erfgenamen van meester 

Jacob Crusinck, ant oestende die Vlietwech. Alte samen bijden hoep sonder maet, alsoe groet ende 

cleijn als ic dat van outs gebruijct hebbe. Des siaers om elf rinsche gulden 20 sch. voirden gulden 

ende twie guede capoenen ende noch alle jaers achte sack tarwe op een groeten naeden alre beste 

rode tarn te leveren alle jaers voir Kerssavont tot Delft. Vrij gelts van allen oncosten niet wtgesondert, 

thien jaer lanck geduerende, daer eerste jaer off wesen zal dat jaer 1500 ende een. Ende die huier 

zal alle jaers verscinen tot Voirscoten ende Valkenburger marten. Ende die huier salmen betalen mit 

gelde altijt nae die leste settinge nae des scheren gebot. Ende den rentmeester van den commenduer 

off den houder des brieffs sal mogen ongepant recht maken, behoudelijck der bode zijn loen op een 

dinge dach off op een pacht ende maken zijn recht naden recht vanden ambocht ende hebben 

terstont kuer pande den derden penninck beter of anders in te winnen mit wat recht hem beliefven zal 

sonder an des te verweren. Ende gelove dese voirsz. huier nijemandts over te geven ten sij bij 

consent van mijn heer den commenduer off zijnen rentmeester inder tijt wesende. Ende zal sonder 

ontwaringe van rechte dair van te doen of ijemants wederseggen. Ende waert dat ic binnen dese 

voirsz. huier off livich worde soe zal dat staen an mijn heer den commenduer of zijnen rentmeester of 

hij die erfgenamen die huier lange geven wil of niet. Ende wes daer weijlant is gelove ic die leste drie 

jaren dreech op te leveren off alle jaers die huier die helfte meer dair voir te betalen. Alle dinck sonder 

arch ende lijst. In kennisse der waerheijt want ic Mees Herpersz. selve geen zegel en hebbe, soe 

hebbe ic gebeden jonge Jan Potter van der Loe scout tot Naeltwijck dat hij desen brief over mijn 

besegelt heeft mit zijnen zegel hier over angehangen. Int jaer ons heren dusent vijfhondert ende een 

opten 25
e
 dach in maert. 


